
			Sen sinais do dragón

			A sombra do dragón apoderouse das madrugadas de Hadrián, que nas últimas semanas apenas conseguira durmir. En canto o vencía o sono, as pantasmas do mesmo pesadelo aseñorábanse da noite e furtábanlle o descanso. Aínda así, quedaba deitado no leito, agardando as primeiras luces do abrente. Non quería que a súa nai se preocupase máis do que estaba, que xa lle chegaba ben.

			O rapaz deitouse, pechou os ollos e buscou acubillo entre as sabas de flanela. Non quería pensar en nada, pero o recordo do seu corpo recuberto de escamas non se lle ía da mente. En canto se relaxaba, imaxinaba que os brazos volvían transformarse en poutas. E nas costas sentía medrar unhas ás invisibles. 

			Aquela ilusión reiterada, a de volver converterse en dragón, enchía o entresoño cada noite. Quen lle dera voar de novo! 

			Mais a memoria ferida aínda gardaba o ecoar dunha ladaíña.

			Ecce Dragal veniet,

			gloriosus in saeculae

			et erit in die illa lux magna

			Benedictus es in templo gloriae tuae.

			Sete cabaleiros reuníranse na cripta, aquela fatídica madrugada, agardando un sinal da lúa. O dragón en que Hadrián se convertera estendera as súas ás, agardando o milagre, mentres aquela voz recitaba o esconxuro máxico.

			Dragal, surge et sta in excelso

			Excita potentiam tuam et veni

			Ostende nobis faciem tuam, draco.

			Estaba escrito na profecía. Mais cando aquel feixe de luz comezara a transferirlle o poder absoluto de Dragal, chegou a puñada. 

			O traidor coárase entre as sombras nocturnas.

			—Vade retro, maleficus draco!

			Dor. Insoportable. Pola emboscada e mais pola figa velenosa, cravada polas costas. O ferido retorceuse entre estertores de morte. O seu sangue vertíase sobre o taboleiro sen que os cabaleiros desen freado a hemorraxia. Prisioneiro nunha coiraza de escamas, a súa esencia humana loitaba por sobrevivir. Mais ao corpo faltáballe osíxeno.

			—Noooooon! –berrara alguén no seu soño.

			O dragón perdera as ás, coma o anxo expulsado do paraíso. Sen forzas para latexar, o seu corazón foise apagando. Era un milagre que Hadrián aínda conservase a vida.

			—Ahhhhhhh!

			O rapaz xa non lembraba máis. Como cada noite, volveu espertar no mesmo punto do recorrente pesadelo. Como cada noite, o rostro preocupado da súa nai asomou pola porta. Como cada noite, relatoulle o seu soño e deixou que volvese arroupalo.

			—Procura descansar, meu rei.

			—Si, mamá. Boas noites.

			Pero, como cada madrugada, non volvería durmir tranquilo. Como tampouco volvería voar. Talvez nunca.

			Hadrián levaba semanas intentando recuperar os poderes do dragón. Cada día, dende as primeiras horas da mañá, exercitaba o corpo e o cerebro. Ao abrente machucábase cunha rutina de flexións, abdominais e sentadas coas que pretendía acadar a mellor forma física. Despois, fronte ao espello do aseo, baleiraba a mente para restablecer a conexión perdida.

			—Sei que estás aí. Podo sentirte!

			Iso non era verdade, pero…

			—Sei que estás aí. Maniféstate!

			Non quería renunciar ao poder de Dragal.

			—Sei que estás aí. Tes que volver!

			Levaba tantos días facendo o mesmo que xa perdera a conta. Ata que a sombra do dragón volveu manifestarse. Primeiro foi un latexo, unha presenza xorda baixo a pel do pulso. Logo sentiu o movemento do ouroboros. 

			—Sei que estás aí. Podo verte!

			O rapaz reflectido no espello cravou a súa ollada expectante no rostro de Hadrián, buscando o mínimo rastro de escamas. Non atopou ningunha. Mais na súa fronte, baixo o cabelo, descubriu unha leve sombra. E aquela marca? 

			—Onte non estaba aí!

			Hadrián enfrontouse á mirada do mozo atrapado na superficie de vidro, tratando de lembrar. 

			Isto que tes entre as mans é o terceiro ollo de Dragal. Servíalle para abrir pontes entre dimensións e ser dono do seu tempo, para ler nas mentes do presente e coñecer o futuro nas estrelas. O dragón precisa deste atributo máxico para recuperar os poderes que lle arrebataron. Fíxate!

			Aquela conversa… Falaba con Mónica, sobre a pedra máxica da que xurdían lampos. E ao pousala sobre a fronte, a pel abrírase para acubillar o cristal mestre.

			Entón, a marca…

			O rapaz pasou a man sobre ela. Baixo a epiderme podía sentir unha protuberancia que non era visible no espello. 

			—O ollo do dragón…

			Entón pechou as pálpebras e canalizou as forzas, como lle aprendera Dragal. O sinal, apenas visible baixo un longo floco de cabelos, non mudou.

			—Veña, paspán, podes facelo!

			Intentouno unha vez, dúas, tres… Xa case perdera toda esperanza cando o cristal mestre reaccionou. A súa fronte pareceu abrirse e no interior da fenda puido ver, a través do espello, a pedra máxica nun feixe de luz.

			A visión era un alucine. 

			—Guau!

			No interior do cristal xiraban diminutas imaxes. Recordos de Dragal?

			Unha voz no corredor interrompeu a concentración.

			—Bule, fillo, ou vas chegar tarde!

			A miraxe esvaeceuse de súpeto, enfrontando a un Hadrián pampo co seu reflexo no espello do aseo.

			—Veña, tío… Non me fagas isto! –pregou.

			Mais a ilusión do cristal mestre desaparecera por completo, como a marca que tiña na fronte, da que non quedou nin rastro.

			Cando lle serviu o almorzo, a súa nai non pareceu advertir ningún cambio no rapaz.

			—Non sei como te apañas, pero canto máis madrugas, máis che custa chegar á hora.

			Hadrián deu conta dunha enorme cunca de leite con galletas sen chistar. Non podía explicar o traballo que lle levaba cada día aquel proceso de rehabilitación co que experimentaba en segredo.

			Se existía algunha posibilidade de recuperar a maxia de Dragal, el recobraría os seus poderes perdidos. Non lle importaba o prezo nin o esforzo. Pero a súa nai aínda non debía saber nada, non vaia ser que lle dese por impedirllo. Despois da traizón de don Xurxo, o mozo xa non sabía en quen confiar.

			Regresar ás clases do instituto non lle fora doado. Despois da súa desaparición –que implicou a todo o centro nun impresionante dispositivo de busca–, do achado do seu corpo ferido na Poza da Moura e da súa posterior convalecencia no hospital e na casa, o retorno de Hadrián ao instituto convertérase nunha festa.

			Perdido o anonimato, durante os primeiros días non foi quen de evitar que os compañeiros do centro e os profesores lle amosasen, en calquera momento e lugar, sorprendentes mostras dun desorbitado afecto ao que non era capaz de corresponder.

			E logo estaba Mónica.

			—Quedamos esta tarde para facer os exercicios de cálculo que nos puxo dona Ermidas?

			Hadrián sorriulle á súa moza, amiga e compañeira, tratando de decidir.

			—Non temos que entregarllos ata a semana que vén. Que che parece se os deixamos para outro día? Hoxe síntome moi canso –xustificou para rexeitar a proposta.

			A rapaza non insistiu, e limitouse a recoller as súas cousas para baixar do autobús. 

			—Entón vémonos mañá –despediuse.

			Co sabor do seu bico nos beizos, Hadrián observou como se afastaba da parada e formóuselle un nó na gorxa. Coas que viviran xuntos, e dende que saíran da cripta non volveran verse a soas ningunha vez! 

			El sempre atopaba un motivo para evitalo. Cando non se escudaba en problemas físicos, botáballe as culpas á súa nai ou inventaba outra escusa.

			Por que non quedas con Mónica? Estás comportándote coma un imbécil!

			Non volvera quedar con ela porque… Porque cada segundo que pasaba preto da moza, a súa presenza recordáballe que xa nada sería como antes.

			Cando recuperes os poderes do dragón, cando poidas voar, todo volverá ser igual, xurábase. 

			E mentres ese día non chegase?

			Non quería quedar con ela, mais cada tarde pechábase no cuarto para rememorar a última vez que estiveran xuntos na Poza da Moura.

		

	
		
			Latexos

			A sombra do dragón remexeuse, compasando os seus movementos aos latexos do pequeno ser. A sensación foi feble, case imperceptible, pero dun xeito inconsciente Mónica levou a man ao ventre e, sen decatarse, sorriu.

			O seu pai observouna dende o outro lado dunha cunca de café con leite.

			—Veña, vai rematando ese almorzo ou chegarás tarde!

			A moza regresou á realidade. A primeira hora tiñan clase con dona Ermidas, o que significaba mergullarse en áridos coñecementos sobre o cálculo de probabilidades, as relacións entre sucesos, o comportamento do azar, a Lei de Laplace…

			Precisamente, Mónica levaba días remexendo naquel teorema: «A probabilidade de que se produza un suceso elemental é igual ao cociente entre o número de casos favorables a ese suceso e o número de casos posibles.»

			Dende que sentiu o latexo do dragón e tivo a sospeita de que albergaba un novo ser no seu ventre, a rapaza non deixaba de remoer na charla sobre sexualidade que lles deran no instituto. Na quenda de preguntas xurdira a cuestión dos embarazos non desexados e agora Mónica lembraba a advertencia que lles fixera a educadora.

			—Si, por suposto. Cando se produce unha relación sexual completa existe a probabilidade de que a moza quede preñada, aínda que sexa a primeira vez.

			Existe a probabilidade de que a moza quede preñada…

			Existe a probabilidade…

			Existe…

			O eco daquelas verbas, ás que non prestara demasiada atención no seu momento, regresaba unha e outra vez desde que tivera a primeira falta. 

			Levaba xa varios días de atraso na regra. Ao principio non caera na conta e logo, cando se decatou, pensou que podía tratarse dun desaxuste ocasionado polas emocións que viviran nas últimas semanas. Na cripta do dragón Mónica sentira aquela poderosa presenza no seu ventre, certo. Pero despois, de volta na vida real, esquecérase dela por completo.

			«Pois non vexas a que se vai montar como esteas esperando un fillo!», recriminouse mentres cargaba coa mochila e co peso do seu segredo ao lombo.

			A piques de facer os dezasete anos, con toda a información e posibilidades ao seu alcance para evitar un embarazo, o acontecido entre ela e Hadrián na Poza da Moura non tiña xustificación. Como explicar o que viviran aquela tarde a carón da fervenza? Atreveríase a falar daquel sentimento que a unira en alma e corpo a Hadrián, ou da poderosa maxia do dragón? 

			Non tomaran as debidas precaucións, certo, e agora… 

			Desta vez pareceulle escoitar a voz de dona Ermidas.

			Vós tamén formades parte das estatísticas.

			Un embarazo, apenas un número máis. O seu problema.

			E se, alén dun simple cálculo de probabilidades, estaba escrito en algures que aquilo tiña que acontecer?

			Mónica lembrou a profecía que semellaba guiar as súas vidas dende que descubriran a existencia de Dragal. 

			Chegará o día en que o fillo do dragón recupere o poder arrebatado ao seu pai e…

			E neste intre, despois de que a presenza dun traidor frustrase o rexurdimento de Dragal con todos os seus poderes, cobraba forza a posibilidade de que o vaticinio se materializase naquel ser concibido polo amor de dous dragalianos.

			—O fillo do dragón… Co pouco que me chistan a min as profecías!

			O autobús chegou puntual á súa parada e Hadrián saudouna a través do vidro da fiestra. Logo, en canto sentou ao seu carón, déronse o habitual bico nos beizos. 

			—Bos días!

			Cando o autobús reiniciou a marcha, Mónica recostouse no asento e pechou os ollos. De confirmarse a sospeita… Como encaixaría o mozo a nova de que estaba embarazada? 

			Nas últimas semanas, dende que sufrira a traizón de don Xurxo, o carácter de Hadrián mudara moito. Despoxado dos poderes do dragón, cada día semellaba máis incómodo coa súa natureza humana. 

			E Mónica, testemuña silenciosa do proceso, non sabía como axudalo.

			Sentada a carón do seu mozo, observando os seus xestos sen que el se apercibise, sentiu medo de perdelo. Hadrián non estaba en condicións de compartir as súas sospeitas. Aínda non.

			Rematado o traxecto, o autobús detívose na parada habitual e os seus ocupantes descenderon para mesturarse coa marea humana que ateigaba a contorna. Xa nos corredores do instituto, Mónica aproveitou o son do timbre para afastarse do rapaz.

			—Tira para a clase. Eu vou parar un momentiño no baño.

			Se quería resolver as súas dúbidas, só tería aquela oportunidade.

			Despois de comprobar que non quedaba ninguén nos aseos, sacou da mochila unha bolsiña de plástico coa serigrafía dunha farmacia. 

			A moza mercara aquel test de embarazo o día anterior, despois de varias xornadas de dúbidas e noites de insomnio. Achegárase á botica en varias ocasións, pero custáralle un mundo pedirllo ao dependente. Na primeira ocasión, tocáralle a vez diante dunha veciña do seu edificio, así que mercou una caixa de aspirinas. O segundo intento frustrado debeuse á presenza na farmacia doutra rapaza do instituto, así que levou un paquete de tampóns. Só á terceira, sen incómodas testemuñas polo medio, se atreveu a pedir o test hormonal.

			—Que querías, nena?

			O farmacéutico, ocupado en revisar unhas receitas, apenas a mirou ao entrar.

			Mónica respirou fondo e contivo os nervios. Se chegaba alguén pola porta…

			—Unha proba de embarazo –murmurou cun fío de voz.

			—De que marca a queres? –preguntou o home sen alzar os ollos dos papeis que estaba organizando.

			A moza quedou en branco. Durante os últimos días consultara na rede unha morea de información sobre o asunto, mais de súpeto non lembraba unha soa marca comercial.

			—Tanto me ten –recoñeceu.

			O farmacéutico desapareceu na rebotica e regresou axiña cunha caixiña branca e azul, que pasou polo lector do seu ordenador.

			—Son oito euros con vinte –murmurou sen apenas apartar a vista da pantalla.

			A rapaza tendeulle un billete de dez euros e, ao decatarse de que unha muller entraba no establecemento, colleu a bolsiña que o home depositara sobre o mostrador e abandonou a farmacia.

			—Eh, nena, a volta! –chamouna o dependente.

			Mónica desapareceu pola beirarrúa, sen recoller o cambio.

			A moza ocultou o test de embarazo no fondo da mochila, a salvo de olladas e preguntas indiscretas. Agora, despois de varias xornadas de dúbidas, chegara o momento de coñecer a verdade. 

			Veña… A que esperas?

			A caixiña de cartón agochaba no seu interior un recipiente de plástico para recoller ouriños, un stick protexido nun sobre de papel de aluminio e un prospecto coas instrucións de uso. 

			Recoméndase facer a proba cos primeiros ouriños da mañá, xa que conteñen maior concentración de GCH (a hormona do embarazo). Non é preciso realizar o test en xaxún.

			Mónica leu varias veces o texto impreso, antes de sacar o aparello do seu estoxo, quitar a tapiña plástica que protexía un dos seus extremos e proceder a usalo. Despois de mergullar o punteiro absorbente na mostra só tiña que pousar o test nunha superficie horizontal e agardar. Case de inmediato, na xaneliña do stick visualizou unha liña azul. Mais se aparecía unha segunda…

			Estes van ser os cinco minutos máis longos da túa vida!

			Para calmar os nervios, Mónica desviou a ollada do aparello e fixouna no prospecto. Só entón percibiu o tremor das súas mans.

			Este test utilízase para determinar os niveis de HCG (Gonadotropina Coriónica humana) nos ouriños para a detección temperá do embarazo. A HCG é unha hormona da glicoproteína que segrega a placenta pouco despois da implantación. A súa detección é posible en ouriños e sangue de mulleres preñadas a partir dos 9 a 15 días da concepción.

			De producirse, ela non tiña que botar moitos cálculos para determinar a data exacta. Fose home ou dragón, só estiveran xuntos aquela vez e…

			—Merda!

			Non transcorrera aínda un minuto, cando a segunda liña azul comezou a perfilarse na fiestriña.

			—Non, por favor…

			No canto de desaparecer, como a moza desexaba con todas as forzas, a liña azul era cada vez máis nítida.

			Pois como esteas preñada, si que a fixeches boa!

			O resultado non ofrecía dúbidas e Mónica apertou o stick para rompelo, coma se dese xeito puidese invalidalo. Mais o trebello, recuberto de plástico duro, apenas se dobrou uns milímetros.

			Merda… E agora, onde pensas botar todo isto?

			Esnaquizar a caixa de cartón e o prospecto fora sinxelo, pero á hora de desfacerse do bote e do stick atopouse con máis dificultades. Dende logo, o váter non era o lugar máis axeitado. Despois de baleirar a cisterna varias veces, ningún daqueles obxectos desaparecera polos canos.

			A moza recolleu as probas flotantes do seu novo estado. 

			Déixaos no caldeiriño das compresas e lisca. Veña, non tes toda a mañá!

			Primeiro envolveu o stick e o botiño por separado, con varias voltas de papel hixiénico. Despois gastou outro medio rolo facendo máis bólas para disimular. Cando lle pareceu que xa os agochara o suficiente, abandonou o aseo para dirixirse á clase.

			—Como tardaches tanto? –preguntoulle Hadrián cando sentou no pupitre–. Dona Ermidas case che pon unha falta por non estares na clase cando pasou lista.

			Mónica non foi capaz de manterlle a mirada. Se o seu compañeiro soubese que…

			—Cóntocho logo –murmurou, sacando uns cadernos da mochila.

			No encerado, a profesora explicaba o exercicio que deberían realizar a continuación.

			—Ben, agora tedes que calcular a probabilidade de que, ao botar un dado ao aire, saia un número par. Veredes que é moi fácil.

			1.-Número par:

			Casos posibles: 1, 2, 3, 4, 5, 6

			Casos favorables: 2, 4, 6.

			P(par) = 3/6 =1/2

			Pero a moza non tiña a cabeza para cálculos matemáticos.

			Debes falar con el.

			Unha vez confirmado o embarazo, o pai da criatura debía ser o primeiro en sabelo.

			Terás que buscar o momento axeitado. Talvez esta tarde, cando esteades sós.

			O rapaz mirouna de esguello, coma se intuíse que estaba a pensar nel. Por fortuna, os poderes telepáticos que acadara na súa simbiose co dragón atenuáranse despois de…

			—Que acontece? Estás mal?

			Mónica negou a evidencia. 

			—Debeume facer dano algo que comín para almorzar –mentiu.

			Hadrián volveu fixar a atención no encerado e a moza nos seus medos. 

			Ti cres que estaremos preparados para ser pais?

			Dona Ermidas comezou a escribir o enunciado dun novo exercicio no taboleiro.

			E se me poño gorda coma unha vaca, e logo non me quere?

			Mónica pousou a ollada no perfil do seu compañeiro. Se o seu fillo fose tan guapo coma o pai…

			O fillo do dragón…

			Un latexo no ventre.

			E se resulta que concibimos un pequeno monstro?

			Un medo ata entón descoñecido bateulle no estómago coas súas ás de xeo.

		

	
		
			Un novo pastor

			O novo párroco de San Pedro axustou o colariño diante do espello e ensaiou un sorriso de circunstancias. Logo, antes de decidirse a abandonar o refuxio na reitoral, dedicou o seu tempo a alisar unha diminuta engurra que observara no peito da sotana. 

			O rumor duns pasos sobre o grixo, no exterior da vivenda, alertouno da puntual chegada de Inocencia, a muller do sancristán. De inmediato, escoitou o son do timbre e a voz da vella beata, chamando por el.

			—Don Miguel, aínda está vostede na casa?

			O novo párroco de San Pedro era un home de mediana idade, alto e algo loubán. Pálido coma un morto, tiña o rostro marcado por unhas profundas olleiras ocasionadas, pensaba el, polo estudo teolóxico continuado. Despois de toda unha vida dedicada ás cuestións da fe, aquel home de Deus vírase obrigado a mudar a tranquilidade do retiro espiritual ao que se sometera voluntariamente nun mosteiro de clausura, por aquela buliciosa parroquia.

			Don Miguel gargarexou e, antes de abrir a porta, volveu ensaiar o sorriso diante do espello. Se quería gañar a confianza dos seus fregueses tiña que procurar causarlles unha boa impresión, comezando por aquela muller.

			—Bos días, Inocencia. Estaba agardando por vostede.

			O novo párroco de San Pedro deixou que aquel furacán penetrase na reitoral coma Xan polo outeiro. Apenas levaba unhas semanas na parroquia pero xa lle parecía unha eternidade. Mais o sacerdote debía de resignarse, se quería cumprir coa misión que tiña encomendada e regresar o antes posible á súa cela monacal.

			Mentres Inocencia poñía o mandil, disposta a dedicarse aos labores do fogar coa súa habitual eficiencia, don Miguel buscou refuxio na cociña e preparou unha infusión de camomila.

			Aquela chamada do bispo Anxo sorprendérao cando estaba a piques de participar nuns exercicios espirituais. A súa orde de presentarse na sé episcopal non admitía réplica.

			Había anos que o sacerdote non visitaba o seu superior, mais o tempo pareceu deterse en canto traspasou a porta do bispado e o asistente lle pediu que agardase naquela saliña decimonónica. O crego freou o impulso de achegarse á librería que ocupaba unha das paredes do cuarto, ateigada de fermosos libros que xa coñecía, e sentou nun vello sofá de orellas, a carón da fiestra dende a que podía observar o tráfico da cidade.

			Un vello reloxo de parede deu as doce do mediodía, co seu melódico carillón. Coma se agardase este sinal, o prelado fixo a súa aparición pola porta.

			—Ilustrísima… –saudou don Miguel, erguéndose do sofá e amagando unha reverencia para bicar o anel do bispo.

			—Querido irmán… –correspondeulle este con xesto preocupado, indicándolle que volvese tomar asento.

			O sacerdote, vestido cun sobrio traxe de chaqueta negro, estudou o rostro do seu anfitrión buscando un sinal que lle desvelase o motivo de tan urxente chamada.

			O prelado recolleu o saio da sotana e sentou, buscando as verbas axeitadas para informar o visitante da misión que tiña que encomendarlle.

			—Estamos vivindo tempos difíciles, Miguel. 

			Unha faísca cruzou a ollada do crego. O que menos lle apetecía era xogar á pita cega co seu superior.	

			—Moi difíciles, si. Mais coido que a Vosa Excelencia non me mandou chamar para falarme do mal que está o mundo. 

			O bispo dedicou unha ollada preocupada ao seu convidado, antes de axitar unha campaíña de prata. A porta do cuarto abriuse e un asistente penetrou na estancia cunha bandexa, desaparecendo despois de deixala encol da mesa.

			—Café negro? –consultou o prelado ao seu acompañante, ofrecéndolle unha cunca.

			—Si, e sen azucre –respondeu o cura, rexeitando tamén as pastas recubertas de chocolate que lle ofrecía o seu anfitrión.

			O bispo serviuse unha xenerosa cunca de café con leite e botou varias galletas nun pratiño de porcelana. Non parecía ter moita présa por desvelar o motivo da súa convocatoria.

			Don Miguel comezou a impacientarse.

			—Un café moi rico, grazas. Persoalmente prefíroo un pouco máis forte, aínda que esta variedade non está nada mal. Pero supoño, don Anxo, que non me faría saír do meu retiro para falarmos dunha cuestión tan mundana coma esta.

			O aludido asentiu.

			—Como che dicía, estamos vivindo tempos moi difíciles.

			O crego remexeuse incómodo.

			—Xa…

			—E nas últimas semanas a nosa diocese rexistrou unha perda irreparable. Supoño que estarás informado.

			Don Miguel asentiu.

			—O incendio da igrexa de San Pedro? Unha terrible desgraza, si.

			O bispo ergueuse do sofá e achegouse á fiestra.

			—As investigacións da policía están en punto morto e, tal e como andan as cousas, nunca darán cos incendiarios. Nós supoñemos que foi cousa da Fraternidade. 

			O sacerdote sentiu o peso das últimas verbas na boca do estómago.

			—Da Fraternidade?

			A ollada de xeo do seu interlocutor cortoulle a respiración.	

			—Xa están aquí –asentiu o bispo–. Mesturados entre nós.

			O sacerdote engurrou o cello. Na súa ollada, agora perdida alén do bispado, o mitrado puido albiscar varias faíscas. 

			—Pero iso, don Anxo, non pode ser! Está… está seguro?

			O bispo cruzou o cuarto para achegarse ao seu convidado. O que tiña que dicirlle non podía saír daquelas catro paredes.

			—Sei que non ves a televisión nin les a prensa, pero supoño que estás ben informado. Os sinais semellan moi claros. Primeiro, ardeu a igrexa de San Pedro. Despois, o seu gardián, Xurxo, desapareceu sen deixar rastro. O vello párroco sabía que o lume podía abrirlles as portas e imaxino que a súa desaparición debe estar relacionada. Dende logo, os últimos acontecementos non deixan lugar a dúbidas, así que…

			En silencio, mentres escoitaba o relato, don Miguel desabotoou a camisa e sacou o colariño. Faltáballe o aire para respirar.

			—E todo iso aconteceu…

			—Como estaba escrito, coincidindo coa primeira lúa chea do equinoccio de primavera.

			—Exurge domine et judica causam tuam –murmurou o crego, persignándose.

			O seu xesto descubriu a figa de acibeche que levaba pendurada do pescozo. E xunto a ela, unha antiga medalla gravada cunha cruz, unha póla de oliveira e unha espada. 

			O prelado asentiu.

			—Temos unha causa que defender, é certo. Non podemos permitir o regreso dunha estirpe maldita, capaz de destruír o mundo que coñecemos.

			Don Miguel ergueuse e recompuxo o xesto. 

			—Entón deberiamos seguir os pasos marcados polo Santo Oficio.

			O bispo asentiu.

			—Vouche pedir que fagas un sacrificio enorme, seino, pero necesitamos que deixes o teu retiro para facéreste cargo desa parroquia. Temos que descubrir que lle aconteceu a Xurxo, o teu antecesor, e destruír a cerna do dragón.

			O sacerdote botou man da cadeíña que levaba pendurada no pescozo e premeu a figa de acibeche entre os dedos. Nunca crera nos supostos poderes daquel talismán máxico, pero agora…

			—De acordo, Excelencia. Vou facer a maleta.

		

	
		
			O gardacostas

			A sombra do dragón esvarou pola superficie de metal, buscando o seu reflexo naquela peza que os primeiros membros da Fraternidade usaran como chave para acceder ao templo de Dragal. Baixo a luz das candeas, as escamas do ouroboros agochado no pulso do cabaleiro case resultaban visibles. Mais Cortiñas, demasiado ocupado nos seus libros, non se decatou da sombra que tamén medraba ás súas costas. 

			Paseniño, a pantasma foise espallando polo chan do laboratorio do alquimista. Mentres este estudaba as fórmulas máxicas dos seus devanceiros, ocupou o espazo que debía reflectir a sombra do seu rostro. E así, no momento en que o home se ergueu da cadeira para buscar outro volume nos andeis, enfrontouse á silueta dun réptil xigante.

			—Pero que demo…?

			Cortiñas deu un salto para non pisar a sombra do dragón, que se esvaeceu coma unha ilusión óptica. 

			—Outro sinal!

			Aquel fenómeno estraño sumábase aos agoiros que se sucedían dende que a Fraternidade abandonara a cripta de Dragal, unhas semanas antes.

			A traizón daquel crego, don Xurxo, botara por terra o cumprimento dunha milenaria profecía que falaba do retorno do dragón á vida. O vello párroco de San Pedro impedira que este culminase a súa metamorfose e acadase a simbiose co corpo e a alma de Hadrián. Unha simple figa de acibeche, utilizada no momento preciso, fora capaz de deter un proceso alquímico polo que os dragalianos levaban agardando séculos. E agora…

			—Agora temos que comezar de novo!

			O alquimista perdera a conta das noites que levaba estudando os seus textos, traballando na fórmula maxistral. Despois do que lles acontecera na noite do equinoccio de primavera, conxurar a maxia perdida era prioritario.

			FÓRMULA PARA PERFECCIONAR AS OBRAS QUE A NATUREZA NON PUIDO REMATAR.

			TOMAR SAL NITRO, CAPARROSA E AZOUGUE. COMPOÑER O SOLIMÁN CUN POUCO DE VINAGRE, GOMA METÁLICA, SAL DE PIRITE E ESPÍRITO ESTURINO.

			MESTURAR OURO OBRIZÓN CUM MENSTRUM SANGUINIS VIRGINIS ATTRAMENTI.

			MACERAR O PRIMEIRO ENTE METÁLICO E XOFRE DE STIBIO EN VINAGRE DE ANTIMONIO E AZOUGUE DE MAGNESIA. CRISTALIZAR A PEDRA DE FOGO.

			Mentres perfeccionaba aquela fórmula, a tatuaxe remexeuse no pulso do cabaleiro, que acariciou as escamas para sentir a súa forza. Despois de varias semanas esvaecido, o ouroboros volvera cobrar vida propia. Talvez fose o sinal de que o traballo desenvolvido naquel cuarto oculto ía pola boa senda. E cando se cumprise a profecía…

			CHEGARÁ O DÍA EN QUE O FILLO DO DRAGÓN RECUPERE O PODER ARREBATADO AO SEU PAI E LIBERE AS FORZAS TELÚRICAS…

			E se Hadrián non fose o fillo do dragón, como pensabamos? 

			Aquela idea golpeou a Cortiñas, obrigándoo a levantar a vista do pergameo.

			E se o elixido aínda non naceu? Visto o que aconteceu na cripta… 

			Mais se Dragal debía concibir un herdeiro para evitar a extinción da especie… Cortiñas tivo unha premonición.

			A liñaxe do dragón podería encarnarse nun dos seus cabaleiros. E o único que está preparado para dominar as forzas telúricas es ti!

			O alquimista remexeu nos seus matraces sen deixar de remoer naquela idea.

			Habería que concibir un fillo no seo da Fraternidade. Iria e Carme son dúas mulleres aínda novas e están a tempo de procrear, así que ti…

			O policía comezou a tecer un plan de conquista. Que probabilidades tería de namorar a algunha daquelas dragalianas? 

			Aínda que había pouco tempo que coñecía a Iria, levábase moi ben coa directora do museo e non debería resultarlle difícil intimar con ela. E no caso de Carme… A amizade que mantivera co pai de Hadrián podía ser unha boa escusa para achegarse á súa viúva. O único obstáculo que cumpría sortear era, precisamente, o seu fillo.

			Ese mozo xa ten ocupacións abondas, entre recuperar a saúde e sacar o curso adiante. Se sabes levar a cousa con discreción, non deberías ter problema.

			O alquimista abandonou o seu laboratorio para vestir o uniforme de policía, mentres perfilaba a súa estratexia. Logo saíu da casa coa mente posta na súa nova misión.

			O primeiro, como todos os días, era dar unha volta pola vila. Como agardaba, atopou a Iria Fariñas entre as ruínas enfeluxadas de San Pedro. A directora do museo estaba realizando medicións que logo anotaba nun caderniño. Semellaba preocupada polo estado do vello templo medieval. 

			—Bos días! –saudouna–. Algunha novidade?

			A muller asentiu sen levantar os ollos do papel cuadriculado.

			—Malas noticias. A fachada norte parece moi inestable. Nas últimas horas rexistrou unha inclinación que me preocupa. No concello aseguráronme que van apuntalar a igrexa en canto liciten a execución da obra, mais… Se non actuamos de inmediato, corremos o risco de que se nos veña todo abaixo. E se iso acontece…

			Cortiñas tratou de interpretar os garabatos anotados no caderno da experta, pero desistiu de inmediato. Nos cálculos estruturais non estaba moi avezado.

			—A restauración desta igrexa non nos corre ningunha présa –lembroulle á súa acompañante–. Non esquezas que foi construída polos inimigos do dragón. 

			Iria asentiu.

			—Certo, pero San Pedro é unha das chaves do templo de Dragal. Mentres se manteña en pé, podemos agochar a existencia das catacumbas. Mais se a edificación caese…

			O cabaleiro acompañou a muller para comprobar o perímetro de seguridade en torno ás ruínas. O concello instalara un valo metálico, mais a tea de arame e as cintas da policía non garantían a inviolabilidade do seu segredo. Agora, chegado o tempo en que debía cumprirse a profecía, os dragalianos tiñan que preservalo como fose. Era o seu deber. 

			—O acceso aos túneles semella selado, así que…

			Iria Fariñas fixou a ollada no chanzo de pedra sobre o que se elevaba o altar da igrexa.

			—Por canto tempo? Unha simple escavadora podería botar por terra, e nunca mellor dito, os nosos desvelos. 

			Unha simple escavadora…

			Cortiñas detivo os seus pasos en seco. Parecéralle ver uns homes manipulando a pedra cun xigantesco polipasto suxeito a unha viga de madeira. Mais naquela escena, superposta á realidade, os canteiros medievais non puxaban coa laxe para retirala do sitio. Estaban a descargala dun carro de bois para deitala no seu lugar.

			Logo, a visión esvaeceuse.

			—Que demo… Viches iso?

			Cortiñas estaba pálido coma un morto, así que Iria volveuse cara ao lugar que lle indicaba o seu acompañante. 

			—Que é o que teño que ver?

			—Eses homes…

			A restauradora achegouse ao altar. O dragón que se agochaba no seu pulso, durmido ata entón, pareceu cobrar vida.

			—Aquí non hai ninguén –quixo tranquilizar ao seu acompañante. 

			—Estaban aí –insistiu o policía, aínda máis pálido.

			Iria tomouno polo brazo e arrastrouno fóra do inmoble en ruínas.

			—Veña, vaiamos tomar algo. Hanos sentar ben.

			Nunha das cafeterías da contorna, sentados ao redor dunha mesa, Cortiñas recuperou a cor. O recendo dun café quente animouno a falar.

			—Non sei que me pasa. Ás veces vexo cousas.

			—Cousas? Que cousas?

			O home aclarou a gorxa, buscando as verbas para explicarse.

			—Dende que saímos da cripta, eu… Teño visións estrañas. É coma se nalgúns momentos retrocedese no tempo. 

			Cortiñas buscou a ollada da súa acompañante. Necesitaba que alguén acreditase nas súas verbas.

			—Retrocedes no tempo? Non entendo como…

			O policía respirou fondo. Nesta ocasión non precisaba actuar.

			—Imaxínaste este lugar hai mil anos? Eu non teño que imaxinalo, porque o vexo. É coma se me convertese nunha pantasma e tivese a facultade de viaxar ao pasado. Ou talvez sexan as pantasmas do pasado as que se me aparecen a min…

			Iria sentiu un enorme peso na boca do estómago. Ela non podía nin imaxinar aquelas visións mais… Tamén estaban a ocorrerlle cousas moi estrañas.

			—Se cadra…

			Cortiñas interrompeuna.

			—E logo está o dragón.

			Un calafrío percorreu o corpo da muller, que pechou os ollos para rachar o contacto visual co policía. Por un momento vírase a si mesma dende a perspectiva do outro lado da mesa. Logo visualizou a pantasma e recoñeceuna.

			—No chan, nas paredes. A súa sombra está en todas partes… –dixo ela.

			A ollada azul do policía escintilou pola sorpresa.

			—Como o sabes?

			O sorriso da historiadora, enigmático coma o da Gioconda, agochaba un segredo que non debía compartir con ninguén. Sabía que, mentres non atopase o xeito de controlalos, aqueles refachos de telepatía só podían ocasionarlle problemas.

			—Eu tamén a vin –mentiu a medias.

		

	
		
			Os soños de Brais

			A sombra do dragón levaba moito tempo inmóbil. Baixo a luz das candeas, a proxección da silueta alongábase dende a base do altar ata o muro de pedra, acadando un aspecto sinistro.

			Brais sentiu un arrepío e abriu os ollos. 

			O espertador marcaba as sete da mañá e, aínda que era moi cedo, decidiu abandonar o leito e prepararse para acudir ás clases. 

			Aquel era un soño recorrente. O pesadelo reproducíase unha e outra vez, coma se agochase algún tipo de mensaxe que o mozo non era quen de interpretar.

			A igrexa de San Pedro, as catacumbas, a cripta do dragón, a longa sombra proxectada baixo a luz das candeas…

			A mente de Pereira reciclara os recordos do vivido semanas atrás, de tal xeito que agora semellaban un soño estraño do que comezaba a dubidar. E que dicir da transformación de Hadrián Castro nun dragón… Acontecería de verdade?

			Brais buscou a sombra da tatuaxe que tiña no pulso. Nos últimos días mudaba de tamaño e de forma, coma se estivese viva, alentando o seu soño da infancia. Se aqueloutro mozo conseguira converterse nun dragón, acaso el non tería unha posibilidade semellante?

			Nas últimas semanas, despois de descubrir a existencia da Fraternidade de Dragal e o feito sorprendente de que el era un dos seus cabaleiros, déralle moitas voltas ao asunto.

			—Papá…

			O seu proxenitor, con toda a atención posta nas mensaxes que recibira no móbil, remexía o café do almorzo sen prestar a mínima atención ao seu contorno.

			—Papá… –insistiu o rapaz.

			A nai reprendeuno.

			—Deixa a teu pai en paz. Non ves que está traballando?

			Brais mordeu a lingua para non soltar un exabrupto. Polo que podía albiscar dende o seu asento, agora o home estaba a actualizar a súa conta de Facebook. 

			Se a iso lle chaman traballar…

			O rapaz bebeu a cunca de leite con cereais e regresou ao seu cuarto para recoller a mochila. Os dragóns que ateigaban os andeis das paredes sabían que, coma os lagartos, el xa comezara a mudar a súa pel de adolescente.

			Ao saír pola porta da casa, a piques estivo de soltarlle aquela pregunta ao home que se afastaba polo corredor.

			Papá, que sabes ti da Fraternidade de Dragal?

			Mais non o fixo.

			Naquelas últimas semanas o mundo de Brais mudara por completo, pero na súa contorna máis próxima, na súa casa, ninguén se decatara. Tamén no instituto todo semellaba seguir igual. Soaba o timbre e comezaba unha clase, volvía soar o timbre e remataba a clase, soaba o timbre de novo e outra vez tiñan clase… 

			Mais dende que sucedera todo aquilo na cripta do dragón, deixara de relacionarse co seu grupiño habitual e algúns profesores comezaran a preocuparse polo seu cambio de carácter. Da noite para a mañá só semellaba pendente dos movementos doutros dous mozos da súa aula, Mónica e Hadrián.

			—Preocúpame moito o comportamento dese alumno –confesara dona Ermidas no claustro de profesores.

			—Eu non lle daría tanta importancia. Seguro que é o típico caso de celos. Ás veces semella que Brais está encaprichado de Mónica, e como ela sae con Hadrián…

			Dona Ermidas non deixou que o profesor de historia rematase a frase.

			—Precisamente, Alberte! Ese tipo de comportamentos é algo que temos que evitar nos rapaces. Despois, pasa o que pasa!

			—Non fai falla que te poñas así, muller. Seguro que tampouco é para tanto!

			A docente mordeu a lingua para non darlle unha contestación fóra de ton. Aquelas condutas posesivas entre mozos e mozas, aceptadas pola sociedade co seu silencio, non tiñan nunca un bo final.

			—Os celos son a máxima expresión da propia inseguridade. Sabes que o exceso de control, en calquera tipo de relación, pode desencadear violencia. Brais sempre demostrou unha personalidade insegura e narcisista. Por que se comporta así? Porque necesita ser o centro de atención e admiración constante!

			Así fora durante moito tempo, pero o que os seus profesores non sabían era que agora…

			—Hadrián, agarda!

			Brais levaba varios días tratando de falar co seu antigo rival sobre o acontecido na cripta. Aquela historia do dragón tiña moitos cabos soltos, pero os outros membros da Fraternidade non semellaban dispostos a axudarlle a atalos.

			—Hadrián, por favor… Mónica…

			Si, claro que entendía o seu desprezo. Como ían perdoarlle todas as que lles fixera nos últimos meses?

			—Veña, en serio, temos que falar!

			Mais aquela ollada de boi manso non era dabondo para que Hadrián esquecese o odio acumulado entre eles.

			—Queres parar de montar escándalo? Déixanos en paz!

			—Só che estou pedindo unha oportunidade.

			Agardando que se sumase ao rexeitamento que evidenciaban as súas verbas, Hadrián consultou coa súa compañeira.

			—Que facemos, Mónica?

			A moza, coa cabeza posta nas súas propias preocupacións, non tiña ganas de mediar nun novo enfrontamento entre ambos, así que…

			Brais aproveitou o seu silencio para volver insistir.

			—Veña, tío… Salveiche a vida!

			Hadrián arrepiouse. Os detalles do acontecido na cripta eran demasiado confusos para lembralos ás portas do instituto.

			—Eu non recordo tal cousa.

			Pero Mónica si.

			—Este non é o mellor sitio para falar de Dragal –advertiu a rapaza–. Podemos quedar pola tarde, antes do funeral… Non sei… Que tal no palco de música da alameda?

			O rostro crispado de Brais iluminouse.

			—Na alameda? Si, claro, perfecto! Vémonos ás cinco? 

			Despois de lanzarlle á moza unha ollada asasina, Hadrián reprimiu o noxo que lle provocaba a idea.

			—De acordo –aceptou.

